
Эрхэм хүндэт Зөвлөлийн гишүүд болон хүндэт зочид оо! 
 
Жил бүр явагддаг энэхүү маш чухал хуралдааны үндсэн илтгэлийг 
тавихаар 3 жил дараалан уригдсандаа баяртай байна. Их эвслийн 
Засгийн газар байгуулагдаж, Бизнесийн зөвлөлийн ноднин жилийн 
хуралдаанаар тодорхойлсон шинэчлэлийн нэн тэргүүний зорилтуудыг 
шийдвэрлэнэ гэдгээ зарласнаас хойш нэг жил өнгөрлөө. Энэ хугацаанд 
гадаадын болон дотоодын хөрөнгө оруулагчдын хувьд хөрөнгө 
оруулалтын орчинг сайжруулахын тулд олон зүйлийг хийсэн боловч 
хамгийн гол шинэчлэлийг хийх хууль тогтоомж нь 10-р сард эхлэх 
УИХ-ын намрын чуулганаар хэлэлцүүлж, батлуулахаар хүлээгдэж 
байна. 
 

ХАМБЗ, Элчин сайдын яамны хамтын ажиллагаа 
 

Өнгөрсөн жилийн хуралдаан дээр хэлсэн үгэндээ би ХАМБЗ болон 
АНУ-ын ЭСЯ-ны хамтран ажиллаж буй хэд хэдэн асуудал, мөн 
Америкийн зарим компаний нэрийн өмнөөс ЭСЯ Монгол улсын 
Засгийн газарт хандаж байсан хэд хэдэн тохиолдлыг цохон тэмдэглэж 
байсан билээ. ЭСЯ-ны Эдийн засаг/бизнесийн хэлтэс буюу Меган 
Майерс, Майкл Ричмонд, Дарьсүрэн, Алтантуяа нарын удирдлаган дор 
энэ үйл ажиллагаа үргэлжилж байна. 
 
Өнгөрсөн нэг жилийн хугацаанд бидний хамтын хүчин чармайлт уул 
уурхайн салбарт голчлон чиглэгдэж ирлээ. Ашигт малтмалын тухай 
Монгол улсын хуулинд нэмэлт өөрчлөлт оруулж, уул уурхайн үйл 
ажиллагаа явуулж буй компаниудын татварын ачааллыг нэмэгдүүлэх 
талаар 2005 оны хавар Монгол улсын Засгийн газрын зүгээс нилээд 
хүчтэй шаардлагууд гарч байлаа. ЭСЯ нь бүх хөрөнгө оруулагчидтай 
хамтран ажиллахын зэрэгцээ талуудын хооронд мэдээ, мэдээллийг 
дамжуулан төвийг сахисан мэдээллийн зуучлагчийн үүрэг гүйцэтгэж 
байв. Эдгээр хүчин чармайлтын үр дүнд 6-р сард ЭСЯ-ны 
дэмжлэгтэйгээр ХАМБЗ-ийн зохион байгуулсан хурал дээр уул 



уурхайн салбарт хөрөнгө оруулагч Монголын болон гадаадын 
компаниуд илүү нэгдмэл байр суурьтай болж, Засгийн газар болон уул 
уурхайн салбарын хооронд илүү гүнзгий бөгөөд урт настай зөвлөлдөх 
механизм бий болж чадсан юм. Хууль тогтоомж, дүрэм журмыг илүү 
нээлттэй бөгөөд ил тод хэлэлцэх суурийг тавьж өгсөн болохоор энэ 
амжилтаа хадгалахын төлөө цаашдаа ч хамтран ажиллах хэрэгтэй 
байна. 
 
Түүнээс гадна өнгөрсөн жилийн дотор ХАМБЗ болон ЭСЯ-ны хамтын 
ажиллагаа мэдэгдэхүйц өргөжин тэлж, шинэ чиглэлээр баяжсан бөгөөд 
Монгол дахь ОУХА-ийн төсөл хэрэгжүүлэгч олон байгууллагууд, 
тухайлбал Chemonics группын хэрэгжүүлж буй “Эдийн засгийн 
бодлогын шинэтгэл, өрсөлдөх чадвар төсөл”(ЭЗБШӨЧ)-ийг нэрлэмээр 
байна. 
 
Өнгөрсөн жилийн хуралдаанаар Монгол дахь бизнесийн орчинг 
сайжруулахын тулд юуны түрүүнд татварын шинэчлэлийг хийх ёстой 
гэж тодорхойлсон. ХАМБЗ, ЭЗБШӨЧ төсөл болон бусад түншүүд энэ 
шинэчлэлийн төлөө олон нийтийн эргэлт буцалтгүй дэмжлэг, 
зөвшилцөөнийг манлайлан амжилт олж байна. ХАМБЗ нь үзэл бодол 
нэгтэй бизнесийн болон худалдааны байгууллагуудтай нэгдэж, 
“Татварын шударга шинэчлэлийн төлөөх иргэдийн холбоо”-г үүсгэн 
байгуулсныг тэмдэглүүштэй. Миний мэдэж байгаагаар энэ нь Монгол 
улсад бизнес эрхлэгчдэд тулгарч буй асуудлаар дотоодын болон 
гадаадын томоохон хөрөнгө оруулагчид эвлэлдэн нэгдсэн анхны ийм 
холбоо учраас манай ЭСЯ-ны дэмжлэгийг зүй ёсоор хүлээж байгаа юм. 
 
Санхүүгийн бие даасан байдлыг хадгалахын зэрэгцээ ажил эрхлэлтийг 
дэмжиж, сүүдрийн эдийн засгийн цар хүрээг хумин, бизнес хийх 
өртгийг багасгах зорилго бүхий татварын багц шинэчлэлийг хийх 
талаар гарч буй хүчин чармайлтыг дэмжих чиглэлээр энэ намар 
ХАМБЗ, ЭЗБШӨЧ төсөл, Засгийн газар болон бусад оролцогч 
талуудын хамтын ажиллагаа үргэлжлэх байх гэж бид найдаж байна. 
ОУХА-ын ЭЗБШӨЧ төсөл нь энэ ажлыг үр дүнд хүргэхийн тулд 
шаардагдах хөрөнгө хүч, мэргэжлийн туслалцааг нэгтгэх талаарх хүчин 
чармайлтыг тэргүүлж байгаад баяртай байна. 
 
Давхар татварын тухай гэрээ. 8-р сарын эхээр Улаанбаатар хотод 
Спикер Хастерттай уулзах үеэрээ хоёр орны хооронд давхар татварын 
тухай гэрээ байгуулах шаардлага байгааг ХАМБЗ тэмдэглэсэн бөгөөд 



Спикер Хастерт энэ хүсэлтийг анхааралдаа авсан билээ. Зөв зохистой 
нөхцөл бүхий ийм гэрээ нь худалдаа, хөрөнгө оруулалтанд байж болох 
саад тотгорыг арилгаж болох юм. Төрийн нарийн бичгийн даргын 
орлогч байсан Армитейжийг 2004 оны 1-р сард Монголд айлчлах үеэр 
гарын үсэг зурсан хоёр талын хамтарсан мэдэгдэлд Монголын талын 
хүсэлтээр АНУ-ын Засгийн газар хоёр орны хооронд давхар татварын 
тухай гэрээ байгуулах асуудлыг судлах, яриа хэлэлцээр хийх үүрэг 
хүлээсэн юм. Сангийн яам ийм яриа хэлэлцээрийг аль хэдийн 
эхлүүлсэн бөгөөд үүнд бизнес эрхлэгчдийн санаа бодлыг талархан 
хүлээж авах болно. Энэ гэрээнд тусгагдах та бүхний ашиг сонирхлын 
тухай та нараас сонсох байх гэж Сангийн яам итгэж байгаа. 
 

Бизнес, хөрөнгө оруулалтын уур амьсгал 
 
Худалдаа, хөрөнгө оруулалтын ерөнхий хэлэлцээр. АНУ, Монгол 
улсын хооронд байгуулсан ХХОЕХ-ийн Хамтарсан зөвлөлийн анхны 
жилийн хуралдаан 2005 оны 1-р сард Улаанбаатар хотноо болсон юм. 
2004 оны 7-р сард Вашингтон хотод гарын үсэг зурагдсан уг хэлэцээр 
нь АНУ-ын хувьд өөр орнуудтай хийж буй худалдаа, хөрөнгө 
оруулалтыг хөндсөн асуудлуудыг хэлэлцэж шийдвэрлэхэд хэрэглэдэг 
ямар нэгэн үүрэг хүлээлгэдэггүй, зөвлөлдөх механизм юм. Хэдийгээр 
ХХОЕХ-ээр ямарваа нэг үүрэг хүлээхгүй ч худалдааны онцлог 
асуудлуудыг гарган тавьж, худалдааны түншүүддээ туршлага 
хуримтлуулах, институциуд болон хууль тогтоомжийг бий болгож, 
дэлхийн эдийн засагт нэгдэн ороход нь туслах зэргээр шууд үр дүнг нь 
үзэх боломжтой. 
 
1-р сард болсон Хамтарсан зөвлөлийн хуралдаан дээр АНУ-ын 
Худалдааны төлөөлөгчийн газар Америкийн хөрөнгө оруулагчид болон 
Засгийн газрын анхаарлыг татаж буй хэд хэдэн асуудлыг Монголын 
талд тавиад, эдгээр асуудлыг шийдвэрлэх тал дээр хамтран ажиллах 
хэрэгтэйг тэмдэглэсэн. Эдгээрийн дотор Монгол улсад төр засгийн 
түвшинд шийдвэр гаргах үйл явцыг илүү ил тод болгох, оюуны өмчийг 
хамгаалах, гаалийн үйл ажиллагааг сайжруулах, улсын өмчит аж ахуйн 
нэгжүүдийн хувьчлал, ялангуяа эрчим хүч, харилцаа холбоо болон 
иргэний нисэхийн салбарт хувьчлалыг үргэлжлүүлэх асуудлууд 
чухлаар тавигдаж байна. 
 
Ил тод, урьдчилан таамаглаж болохуйц нөхцөл хийгээд хамрах 
хүрээ:  Ялангуяа, Монгол улсад хууль тогтоомж, захиргааны журмыг 



боловсруулж, хэрэгжүүлэх үйл явц нь ил тод биш, урьдчилан таамаглах 
боломжгүй гэдгийг  АНУ-ын Худалдааны төлөөлөгчийн газар 
тэмдэглэсэн байна. Энэ нь төр засагт итгэх итгэлийг багасгаж, дотоод 
гадаадын хөрөнгө оруулагчдын аль алинд “эрсдэл” үүсгэж байна. 
 
Өнгөрсөн жил ХАМБЗ, ЭСЯ хамтран эрх зүйн зохицуулалтын хүрээнд 
ил тод байдлыг нэмэгдүүлэх, хөрөнгө оруулагч нар болон бусад 
хувьцаа эзэмшигчдийн дуу хоолойг сонсох шаардлагыг  Ерөнхий сайд, 
түүний Засгийн газарт хүргэсэн билээ. Ялангуяа засгийн газраас 
санаачлан өргөн барьсан, хүлээгдэж байгаа хууль тогтоомжийн бүх 
төслүүдийн талаархи мэдээллийг олон түмэнд цаг алдалгүй түгээхэд 
“Нээлттэй засаг” вэбсайтыг ашиглах санааг бид хамтдаа дэвшүүлсэн. 
Иргэд, хөрөнгө оруулагчид урьдчилан таамаглаж болохуйц хууль, эрх 
зүйн зохицуулалтыг хүсч байна. Мөн нэмэлт өөрчлөлт оруулахаар 
төлөвлөж буй тохиолдолд тэдэнд мэдэгдэж, тэдэнтэй зөвлөлдөж 
байхыг хүсч байна. 
 
“Нээлттэй засаг” вэбсайт хуулиудад оруулахаар хэлэлцэгдэж буй 
өөрчлөлтүүдийг бүгдийг нь биш ч заримыг нь олон нийтэд мэдээлэх 
талаар амжилттай ажиллаж байна. Ил тод байх, олон нийтэд мэдээлэх 
талаар ахиц гарч байгаа нэг жишээ бол саяхан (2005 оны 7-р сард) 
татварын шинэчлэлийн тухай хууль тогтоомжийн төслийг англи 
орчуулгатай нь уг вэбсайтад тавьсан явдал юм. Гэхдээ бусад олон 
хуулиуд, тухайлбал орон сууцны зээл, мөрийтэй тоглоом, казино, 
эрчим хүчний тухай хуулиудын төслийг яам газрууд боловсруулж, их 
хуралд танилцуулж байгаа боловч энэ нь олон нийтэд 
танилцуулагдаагүй байна. Энэ үйл явцыг цааш нь гүнзгийрүүлж, шинэ 
хуулиуд болон нэмэлт өөрчлөлт оруулах саналын 70 орчим хувь нь 
яамдаас гардаг учир тэдний санаачилж буй хуулийн бүх төслүүдийг 
хамруулах хэрэгтэй байна. Монгол улсыг бизнес хийхэд эрсдэл 
багатай, урьдчилан таамаглаж болохуйц газар болгож чадах Нээлттэй 
Засгийг тогтоох дөт зам байхгүй. Хамгийн хялбар арга бол хууль 
журмынхаа төслийг олон нийтэд танилцуулах, өөрийнхөө үйлчилж буй 
ард олонд хүрч ажиллах, захиргааны болон хууль тогтоох үйл 
ажиллагааны тань үр дүнд эрх ашиг нь хөндөгдсөн хүмүүстэй уулзаж, 
хариулт өгдөг байх явдал юм. 
 
Авилгал. Ил тод, олон нийтэд нээлттэй байх нь авилгалыг бууруулахад 
маш их нэмэр тустай. Саяхан АНУ-ын ОУХА-тай хийсэн гэрээний 
дагуу бие даасан консалтингийн фирмийн явуулсан судалгаа “...Монгол 



улсад “жижиг сажиг” буюу захиргааны түвшинд ч, “их хэмжээний” 
буюу элит түвшинд ч авилгалын боломж улам өссөөр байна. 
Авилгалын энэ хоёр хэлбэрийн аль аль нь Монголчуудын санааг зовоох 
ёстой асуудал хэдий ч “их хэмжээний” авилгалыг нилээд ноцтойд авч 
үзэх ёстой юм. Учир нь ийм төрлийн авилгал эдийн засаг, улс төрийн 
эрх мэдэлтнүүдийн хоорондох холбоог нягтруулж, бусад хуучин 
социалист орнуудад тохиолдсон шиг ардчилал, хөгжил цэцэглэлтэнд 
муу нөлөө үзүүлээд зогсохгүй бүр ардчиллын замаас ухрахад ч хүргэх 
аюултай” гэж дүгнэжээ.  (Монгол улс дахь авилгалын байдалд хийсэн 
үнэлгээ, 2005 оны 8-р сар, АНУ-ын ОУХА-ийн DFD-1-00-03-00139-00 
тоот гэрээ) 
 
НҮБ-ын Авилгалын эсрэг конвенцид гарын үсэг зурж, соёрхон батлах 
талаар Монгол улс үүрэг хүлээж буйг манай Засгийн газар сайшаан 
дэмжиж байна. Монгол улс уг конвенцид энэ оны 4-р сард гарын үсэн 
зурсан нь эхний зөв алхам боллоо. Гэхдээ Конвенцийг соёрхон баталж, 
түүний заалтуудыг хэрэгжүүлэхийн тулд дотоодын хууль тогтоомждоо 
нэмэлт өөрчлөлт оруулах илүү хэцүү зорилт өмнө нь байна. Засгийн 
газар, УИХ-аас энэ асуудал болон шаардлагатай байгаа хууль 
тогтоомжид нэн тэргүүнд анхаарлаа хандуулахыг хүсэхдээ би мөн 
гадаадын хөрөнгө оруулагчдын төлөө үүнийг ярьж байгаа гэж ойлгож 
байна. 
 
Энэхүү конвенц нь янз бүрийн эх үүсвэрээс хуримтлуулсан туршлагыг 
нэгтгэн боловсруулсан нарийвчилсан төлөвлөгөөг түүнд нэгдэн орсон 
улс орнуудад өгч, тэр нь тухайн улс орнуудын хууль тогтоомжид 
тусгалаа олж байхаар хийгдсэн байна. Энэ нь ялангуяа өөрийн орны 
болон гадаадын төрийн албан хаагчдын үйлдсэн хээл хахуулийн хэрэг 
болоод эд хөрөнгө шамшигдуулах, мөнгө угаах зэрэг авилгатай 
холбоотой бусад гэмт хэргийн төлөө эрүүгийн хариуцлага хүлээлгэх 
шаардлагыг төр засгуудад тавьдаг. Төрийн албан хаагчдын шударга 
чанарыг хөхүүлэн дэмжиж, авилгын эсрэг тэмцэлд иргэний нийгмийн 
оролцоог нэмэгдүүлэх зэргээр авилгаас урьдчилан сэргийлэх хэд хэдэн 
арга хэмжээг авч хэрэгжүүлэхийг мөн шаарддаг.  
 
Ялангуяа “сонирхлын зөрчил” буюу мөнгө, хээл хахууль авсан үгүйгээс 
үл шалтгаалан хувийн болон гэр бүлийн, эсвэл найз нөхдийн эрх 
ашгийн тулд улс төр, төр засгийн алба, албан тушаалаа урвуулан 
ашигласан үйлдлийг зөв тодорхойлж, түүнээс сэргийлэх арга хэмжээ 
авч, шийтгэл оногдуулахыг төр засгуудаас шаарддаг юм.  Би Монгол 



улсын хууль тогтоомжид “сонирхлын зөрчил”-ийн талаар тусгасан, 
эсвэл тодорхойлсон зүйл, заалт одоогоор байхгүй байна гэсэн 
ойлголттой байгаа. Ёс зүйн тухай хууль “сонирхлын зөрчил”-өөс 
сэргийлэх, ийм үйлдэлд хариуцлага хүлээлгэхэд анхаарлаа 
хандуулснаар элит болон захиргааны түвшний авилгалтай тэмцэх 
чиглэлд урагшаа том алхам хийх юм. 
 
Оюуны өмчийн хамгаалал. Оюуны өмчийг хамгаалах асуудлыг 
хүчтэй тавьж чадах юм бол Монгол улс оюуны өмчийн хувьд бүс 
нутгийн бусад зах зээлүүдээс ялгарч харагдах маш сайхан боломж бий. 
Оюуны өмчийг хамгаалах асуудлыг ЭСЯ маш чухалд үзэж, Монгол 
улсын Оюуны өмчийн газартай сайн харилцаа тогтоож чадсан билээ. 
Эдгээр хүчин чармайлтын дотор АНУ-ын Патент, барааны тэмдгийн 
албатай хамтран энд болон Вашингтонд явуулж буй сургалтууд, мөн 
гааль, цагдаа, бизнесийн байгууллагуудтай хамтран явуулж буй бусад 
үйл ажиллагаанууд багтаж байна. Энэ чиглэлээр хийгдэх дараачийн 
ажил нь 9-р сарын 20-ноос 22-ны өдрүүдэд Монголын шүүгч, 
прокурор, бизнесийнхэнд Оюуны өмчийг хамгаалах талаарх гэрээ 
хэлэлцээрийн заалтуудыг хэрхэн хэрэглэх чиглэлээр явуулах сургалт 
байх юм. 
 
Мөнгө, санхүү, банкны бодлого болон мөнгө угаахтай тэмцэх 
бодлого.  Хөрөнгө оруулагчид хөрөнгө оруулах тухай шийдвэр 
гаргахдаа мөнгө, санхүү, банкны орчин эрүүл эсэхийг анхааралтай 
хардаг. Энэ ч утгаараа АНУ-ын Засгийн газар, түүний дотор Сангийн 
яам, Төрийн департамент, Мянганы сорилтын корпораци Олон улсын 
валютын сангийн Монгол дахь хөтөлбөр 2005 оны 7-р сарын эцсээр 
дуусгавар болсныг анхааралдаа авсан билээ. 
 
АНУ-ын Засгийн газар ОУВС болон түүний хөтөлбөрүүдийг дэмжиж 
байдаг бөгөөд  ОУВС-аас өгсөн зөвлөмжүүд, ялангуяа Монголбанкны 
менежмент, Монголбанк, Сангийн яамны харилцаа, тус банкийг УИХ-
аас хянах асуудал, мөн тус банкнаас арилжааны банкуудад хийх 
зохицуулалт зэрэгт байгаа асуудал, зөрчил дутагдлыг засах тухай 
зөвлөмжүүдийг Монгол улс хэрэгжүүлнэ гэж найдаж байна. 
 
Ялангуяа мөнгө, санхүүгийн салбар дахь сайн засаглал, ил тод байдал, 
төр засгийн хариуцлага нь эдийн засгийн тогтвортой хөгжилд хүрэх, 
ардчиллын үйл явцыг үргэлжлүүлэхэд чухал ач холбогдолтой. Эдгээр 
зүйл байхгүй бол гадаадын тусламжийн үр нөлөө хязгаарлагдмал болж, 



Монгол улсын эдийн засаг, нийгмийн хөгжил цэцэглэлтэнд тус нэмэр 
болж чадах гадаадын хөрөнгө оруулалтыг татахад хэцүү болно. 
 
АНУ-ын Засгийн газар Монголын банкууд, банк бус санхүүгийн 
байгууллагуудын хэтэрхий олон жижиг бутархай байдал, эрүүгийн 
болон террорист элементүүд буруу аргаар олсон мөнгөө угаах гэмт 
хэрэг үйлдэхэд эдгээр байгууллагууд өртөж болохоор байгаад санаа 
зовниж байдаг. Монгол улс мөнгө угаахтай тэмцэх хатуу хууль батлах 
хэрэгтэйг бид сануулж, олон улсын стандартад нийцсэн хуулийн төсөл 
боловсруулахад нь туслалцаа үзүүлэх зорилгоор 2004 оны хавар 
Сангийн яамнаас баг ирүүлсэн. Энэ хуулийг батлагдсаны дараа бид 
цаашдаа нэмэлт мэргэжлийн дэмжлэг туслалцаа үзүүлэхэд бэлэн байна. 
 
Монгол улсад казино, мөрийтэй тоглоомыг хуульчлах эсэх асуудал 
маш их маргааныг дагуулж байгаа одоо үед мөнгө угаахтай тэмцэх 
сайн хууль батлах хэрэгцээ илүү яаралтай болж байна. Хэрэв казино, 
мөрийтэй тоглоомыг хуульчлахаар шийдвэл УИХ, Засгийн газраас 
эдгээр хууль тогтоомж нь мөнгө угаахаас урьдчилан сэргийлэхийн тулд 
нилээд хатуу байх ёстой. АНУ-ын зарим газрыг оруулаад олон орнууд 
ийм хуультай бөгөөд Монгол улсын хувьд загвар болж болох юм.  
 
Улаанбаатар дахь Олон улсын дунд сургууль. Олон улсын дунд 
сургуулийн тухай Америк-Монголын хоёр талын гэрээг УИХ-аар аль 
болох яаралтай батлуулах талаар гаргаж буй ХАМБЗ-ийн зүтгэлд хуруу 
нэмэрлэхийг хүсч байна. Энэхүү гэрээнд 2004 оны 5-р сард гарын үсэг 
зурсан боловч УИХ-аар батлах явц хойшлогдсоор байна. Америкийн 
компаниуд Монголд хөрөнгө оруулалт хийх, төлөөлөгчийн газраа нээх 
эсэх тухай шийдвэр гаргахдаа ажиллагсдынх нь хүүхдүүд суралцаж 
болохуйц стандартыг хангасан, АНУ-ын магадлан итгэмжлэгдсэн 
сургууль байгаа эсэхийг авч үздэг нь хэнд ч тодорхой асуудал. АНУ-ын 
Засгийн газар ийм гэрээг бусад олон оронтой хийсэн бөгөөд АНУ-аас 
оруулж ирж буй сургалтын материалыг гаалийн татвараас чөлөөлөх, 
тус сургуульд ажиллаж буй Америк болон бусад гадаад багш нарын 
цалинг татвараас чөлөөлөхөд уг гэрээний зорилго оршино. Ингэх нь 
энэ бүс нутагт байгаа АНУ-ын Засгийн газраас магадлан 
итгэмжлэгдсэн Олон улсын дунд сургуулиудын мөрдөж буй 
практиктай тохирч байгаа юм. Багш нарын цалинг татвараас чөлөөлөх 
нь тэднийг энд ажиллуулах маш хүчтэй урамшуулал болох юм. 
Ингэхгүйгээр, Хойд Америкийн харьяат, өндөр мэргэжлийн багш 
нарыг авч ажиллуулах тал дээр тухайн бүс нутагт буй бусад Олон 



улсын дунд сургуулиудтай өрсөлдөж чадахгүй, тийм боломж ч байхгүй 
байна. 
 

Өргөжин тэлж буй худалдааны харилцаа 
  
Нэрнээс нь харахад ч гэсэн Худалдаа, хөрөнгө оруулалтын ерөнхий 
хэлэлцээр нь худалдаа болон хөрөнгө оруулалтын асуудлын аль алиныг 
нь хамаарч байгаа юм. 
 
Худалдааны чиг хандлага. Монголын талын тооцоолсноор сүүлийн 
хэдэн жилд АНУ нь Монголын худалдааны 2 дахь том түнш бөгөөд зах 
зээл болж чадсан байна. АНУ-д экспортолж байгаа бүтээгдхүүний 
ихэнх нь оёмол, сүлжмэл бүтээгдхүүн байсан. 2004 оны эцсээр Оёмол, 
сүлжмэл бүтээгдхүүний тухай олон талт хэлэлцээр дуусгавар болсноор 
шинэ бөгөөд илүү өрсөлдөөнтэй зах зээлийн нөхцөлд Монголын оёмол, 
сүлжмэл бүтээгдхүүний экспорт нилээд хүндрэлтэй тулгарч байна. 
Үүний үр дагавар нь анхаарал татахуйц байна. Монгол улсаас АНУ-д 
экспортолсон нийт бүтээгдхүүний хэмжээ 2004 онд нийт худалдааны 
19.1% буюу 72.4 сая ам.доллар байсан бол 2005 оны эхний 7 сарын 
байдлаар 9.1% буюу 43.5 сая ам.доллар болж буурсан байна. Оёмол, 
сүлжмэл бүтээгдхүүний хэмжээ 15.9% (60.2 сая ам.доллар) –иас 6.7% 
(32.1 сая ам.доллар) хүртэл буурчээ. 
 
2005 оны 5-р сард АНУ-ын Худалдааны яам Америкийн хөнгөн 
үйлдвэрлэлийн салбарыг Хятадын өрсөлдөөнөөс хамгаалахад 
чиглэгдсэн арга хэмжээг авч хэрэгжүүлэхээ зарласан. “Хамгаалах” 
механизмын хүрээнд Хятадад үйлдвэрлэсэн зарим төрлийн оёмол 
бүтээгдхүүн (хөвөн даавуун цамц, өмд, дотуур хувцас)-ийг АНУ-д 
оруулах тал дээр хязгаарлалт хийх юм. 
(http://www.commerce.gov/opa/press/Secretary_Gutierrez/2005_Releases/
May/19_CITA.htm). Үүний улмаас Хятадын компаниуд энэ 
хязгаарлалтанд хамрагдаагүй бусад орнууд, үүний дотор Монгол улсад 
үйлдвэрүүдээ шилжүүлэн байршуулж байна. Тэгэхээр худалдааны 
энэхүү гадаад нөхцөл байдал нь квот дуусгавар болсоноос үүдэлтэй 
Монголын оёдлын үйлдвэрлэлийн уналтыг арай зөөллөж болох боловч 
энэ нь удаан үргэлжлэхгүй байх.  
 
АНУ-ын зүгээс авч байгаа эдгээр арга хэмжээ болон Монголын оёмол, 
сүлжмэл бүтээгдхүүн үйлдвэрлэгчдийн амсхийлт зөвхөн түр зуурынх 
юм. Хятад улсыг Дэлхийн худалдааны байгууллагын гишүүнээр 



элсүүлэх нөхцлийн дагуу энэхүү хамгаалалтыг шилжилтийн үеийн 
механизм болгож зөвхөн 2008 он хүртэл ашиглах боломжтой юм. 
Монгол зэрэг жижиг үйлдвэрлэгчид энэхүү амсхийлтийг зөв ашиглаж, 
хөнгөн үйлдвэрийнхээ уналтыг арай зөөллөж, түүний зэрэгцээ 
үйлдвэрүүд болон ажиллах хүчээ өөр зорилгод нийцүүлэн өөрчлөн 
зохион байгуулж авах нь зүйтэй. 
 
Чөлөөт худалдааны гэрээ. АНУ-тай Чөлөөт худалдааны гэрээ 
байгуулах тухай саналууд Монголын талаас гарч байгаа. Миний болон 
АНУ-ын Засгийн газрыг төлөөлж буй бусад хүмүүсийн зүгээс нэн 
тэргүүнд тавигдах ёстой асуулт бол “Энэхүү гэрээг байгуулснаар 
Америкийн компаниуд болон АНУ-ын худалдааны тэнцэлд ямар 
ашигтай юм бэ?” гэсэн асуулт байна. Бушийн засаг захиргаа зах зээлд 
ойрхон байх, ялгаварлан гадуурхахгүй байх, шийдвэр гаргалт ил тод 
байх гэсэн гурван “баганад” тулгуурласан дэлхий нийтийн худалдааны 
зарчмыг тунхагласан. Чөлөөт худалдааны гэрээ нь эцсийн шат биш, 
харин  дэлхий даяар чөлөөт худалдааны зарчмыг хэрэгжүүлэхэд урагш 
хийх алхам юм. Хоёр талын чөлөөт худалдааны гэрээ хийнэ гэдэг нь 
нилээд том ажил бөгөөд аль аль талын ашиг нь тодорхой байх хоёр 
тийшээ чиглэсэн их хэмжээний худалдаа арилжаанд голчлон 
тулгуурладаг. 
 
ЧХГ байгуулах үйл явцад улс орнууд болон тэдгээрийн бодлогыг маш 
нарийн авч үздэг. Хэрэв улс төр, эдийн засгийн хувьд зөвтгөх 
хангалттай нөхцөл байгаад АНУ-ыг Монгол улстай ЧХГ байгуулах 
асуудлыг авч үзэхэд хүргэвэл АНУ-ын тал авилгалыг хянах, шийдвэр 
гаргах үйл явцыг илүү ил тод болгох, зах зээл дэх төр засгийн оролцоог 
арилгах зэрэг асуудлыг гаргаж тавих нь зайлшгүй. Сүүлийн үед бие 
даасан зохицуулах агетлагуудыг (жишээлбэл, эрчим хүчний салбарт) 
бий болгох гэсэн хүчин чармайлтыг засгийн газраас боож хаах, төрийн 
хяналт, монополийг эргэн тогтоох, өрсөлдөөнийг боогдуулах зэрэг 
санаа зовоосон оролдлогууд гарч буйг бид ажигласан. Иймэрхүү 
ялгаварлах байдал байвал ЧХГ байгуулах шалгуурыг давж чадахгүй. 
 
Хөдөлмөрийн тухай хууль журмууд.  ЧХГ-ний хүрээнд Олон улсын 
хөдөлмөрийн байгууллага (ОУХБ)-аас болон олон улсын туршлагаар 
тогтоогдсон ажлын үндсэн цаг, хөдөлмөрийн шударга хөлсний 
стандартыг мөрдөх үүргээ биелүүлэхийг АНУ-ын тал Монгол улсаас 
хүсэх байх. Монгол улс ОУХБ-ын гол чухал найман конвенцэд гарын 
үсэг зурж, баталсаны дотор зөвхөн энэ онд гэхэд “албадан 



хөдөлмөрийг” хориглосон хоёр конвенцийг (29 болон 105-р) баталсныг 
тэмдэглэх нь зүйтэй. Энэ бол сайшаавал зохих чухал алхам болжээ. 
 
Харин зарим Монгол компаниуд барилга болон бусад салбарт улирлын 
чанартай ажил хийлгэх ажилчин авахаар Хойд Солонгосын зарим 
байгууллагуудтай “гэрээ хийж” байгаа тухай нилээд үнэмшилтэй 
мэдээллүүдийг сонсоод бид санаа зовниж байна. Эдгээр ажилчид 
стандартын бус, хүнд нөхцөлд ажиллаж, амьдарч, хөдөлмөртөө 
тохирсон шударга хөлс авч чадахгүй байгаа тухай мэдээлэл ч бидэнд 
байна. Ийм нөхцөл байгаагийн хэрээр энэ нь хүний үндсэн эрх, 
хөдөлмөрлөх эрхийг зөрчиж байгаа хэрэг учраас энэ байдлыг шалгаж 
үзэхийг бид Монгол улсын Засгийн газраас хүссэн. Гаднаас оруулж 
ирсэн ямар ч ажиллах хүч, түүний дотор Хятад ажилчид тухайн улсад 
мөрдөгдөж буй хөдөлмөрийн хөлсний стандартад нийцсэн хөлс авч, 
тэдний ажлын цаг болон хөдөлмөрийн нөхцөл нь тус улсын хууль 
тогтоомжийн дагуу тогтоогдох ёстой.  
 
Хүүхдийн хөдөлмөрийн талаар санаа зовоож буй зүйлүүд бас бий. 
Хэдийгээр Монгол улс хүүхдийн хөдөлмөрийн тухай ОУХБ-ын хоёр ч 
конвенцийг баталсан боловч хүүхдийн хөдөлмөр байсаар байна. 
Хүүхдийн хөдөлмөрийн зарим тэвчишгүй хэлбэрүүд албан бус эдийн 
засагт (зах дээр тэрэг түрэх, хог түүх зэрэг) их тохиолддог. Зарим 
хүүхдүүд хүний эрх, эрх чөлөөг дээд зэргээр зөрчдөг биеэ үнэлэх 
асуудалд орооцолддог. Уул уурхайн салбарт хийсэн судалгаанаас 
харахад хүүхдүүд гадаа нүх ухах, хонгилоор доош бууж, маш хүнд 
шуудайтай хүдэр, нүүрс үүрэх зэрэг янз бүрийн ажил хийдэг ажээ. 
Хүдрийг ялгахад ашиглаж байгаа мөнгөн усанд хүүхдүүд хордож 
байна. Нилээд тооны хүүхдэд мөнгөн усны архаг хордлогын шинж 
тэмдэг илэрч, бөөр, шээсний замын өвчин, аваар осол, алтны хордлого, 
хэт их сульдаа зэргээс болж шаналж байна. Эдгээр асуудлыг 
шийдвэрлэж, байдлыг засаж залруулах талаар Монгол улсын Засгийн 
газраас тавих хүчин чармайлтыг бид дэмжинэ. 
 

АНУ - Монголын харилцаа        
 
Манай хоёр талын харилцааны байдлын талаар цөөн хэдхэн үг хэлье. 
Энэ харилцаа маш бат бэх бөгөөд үр дүнтэй байгаа. Үүний баталгаа бол 
Вашингтон Монголд  анхаарлаа хандуулах нь нэмэгдсэн явдал. 
Өнгөрсөн жил Монгол улсын Ерөнхийлөгч 12 жилийн дараа Цагаан 
ордны урилгаар Вашингтонд айлчилж Ерөнхийлөгч Буштай уулзсан. 



Уулзалтын дараа хоёр ерөнхийлөгч Хамтарсан мэдэгдэл гаргасан нь 
хамтын үнэт зүйлс, стратегийн нийтлэг эрх ашигт тулгуурласан “иж 
бүрэн түншлэлийн” харилцаанд хамтран ажиллах бидний хүсэл 
зоригийг илэрхийлсэн билээ. Энэ онд АНУ-ын Конгрессын  
Төлөөлөгчдийн танхимын дарга Хастертаар ахлуулсан конгрессын 
төлөөлөгчид Монголд айлчилсан. Энэ айлчлал нь АНУ-ын Засгийн 
газрын хууль тогтоох байгууллагыг оролцуулаад манай харилцаа 
хэрхэн өргөжиж буйг тэмдэглэсэн үйл явдал болсон. 
 
Спикер бол Ерөнхийлөгчийн засаглалтай АНУ-ын хувьд Ерөнхийлөгч, 
Дэд ерөнхийлөгчийн дараа ордог 3 дахь том албан тушаал гэдгийг та 
бүхэн мэдэж байгаа. Дэд ерөнхийлөгч  Уоллис 1944 онд Монголд 
айлчилсан бол Спикер Хастерт 2005 онд айлчиллаа. Ерөнхийлөгч 
Багабанди 2004 оны зун Ерөнхийлөгч Бушийн урилгаар АНУ-д 
айлчилсан бөгөөд бид хариу айлчлалыг аль болохоор хамгийн эхний 
боломжийг ашиглан зохион байгуулна гэж найдаж байна. 
 

Монголын ардчиллын бэхжилт
  
Зөвхөн манай хоёр талын харилцаа бус Монголын ардчилал ч бас 
“шинэ эрин үед” орж байна. Ерөнхий сайд Элбэгдорж өнгөрсөн жил 
парламентад тангараг өргөхдөө хэлсэн үгэндээ Монгол улс шинэ зам 
дээр гарлаа гэж хэлсэн. Ардчиллын түүхийн харьцангуй богино 
хугацаанд Монголд анх удаа аль ч нам засгийн эрхийг дангаараа барих  
хэмжээнд олонхи болж чадсангүй. Харин улс төрийн хоёр гол хүчин нь 
сонгогчдын хүсэл зоригийг харгалзан эвслийн засгийн газар 
байгуулсан. Нам хооронд болоод намууд дотор санал зөрөлдөөн байсан 
хэдий ч улс төрийн хоёр гол хүчин энэхүү эвслээ цаашид үргэлжлүүлэх 
талаар харилцан хүлээх үүргээ 2005 оны 8-р сарын 2-нд дахин 
бататгасан билээ. Хоёр гол нам алдаа, оноо аль алиныг хамтдаа үүрнэ 
гэдгээ ерөнхийдөө ойлгож байгаа гэж би бодож байна. Нээлттэй, ил тод 
байдлыг дэмжихэд чиглэгдсэн, төрийн алба гэсэн ганцхан нэгдмэл 
зорилготой шинэ дүрэм журмууд бий болох буйзаа.  
 
Монголын ард түмний сонголтын үр дүнд байгуулагдсан энэ эвслийн 
засгийн газартай АНУ нягт хамтран ажиллахад бэлэн байна. Монгол 
улс дахь ардчиллын бэхжилт, эдийн засгийн хөгжлийн төлөө зүтгэж 
буй хүмүүст бид үргэлжлүүлэн туслах болно. 
 



АНУ-ын тусламж: Хөдөө орон нутаг болон хотын захын хорооллыг 
хувийн хэвшилд тулгуурлан хөгжүүлэх 

 
  
Хөдөө орон нутаг болон хотын захын хороололд жижиг бизнесийг 
хөгжүүлэхэд чиглэсэн манай эдийн засгийн тусламжийн хөтөлбөрүүд 
амжилттай хэрэгжиж байгааг би энд тэмдэглэн хэлмээр байна.  
 
Хөдөөгийн бүсэд АНУ-ын ОУХА-ийн санхүүжилтээр олон улсын 
Мерси Корпус ТББ-ын хэрэгжүүлж буй “Говийн бүсийн эдийн засгийг 
хөгжүүлэх санаачлага” болон “Хөдөөгийн агробизнесийг дэмжих 
хөтөлбөр” хөдөөгийн бизнесийг хөгжүүлэх, бэхжүүлэх, олон чиглэлээр 
өргөжүүлэх зорилгоор, ялангуяа мал аж ахуй, газар тариалангийн 
бизнес эрхэлж буй шинэ болоод хуучин аж ахуйн нэгжүүдэд үйл 
ажиллагаагаа чиглүүлэн ажиллаж байна. Энэ хоёр төсөл 11 аймаг буюу 
Монгол улсын бараг тэн хагаст хэрэгжиж байгаа юм. Хэрэгжиж 
эхэлснээс хойш эхний 18 сарын дотор энэ хоёр төсөл 252 малчны ба 
малчны бус бизнесүүдэд 1.2 сая ам.долларын нэмэлт борлуулалтын 
ашиг олоход нь тусалжээ. Энэ оны эцэс гэхэд энэ тоо хоёр дахин өсч, 
2.6 сая ам.долларын  ашиг олохоор байна. Сүү, сүүн бүтээгдхүүн, мах, 
эсгий, нарийн боов, хүнсний ногоо, малын тэжээл, шахмал түлш, 
тавилга, модон эдлэл зэрэг бүтээгдхүүний үйлдвэрлэл, борлуулалт, мөн 
хөдөөгийн аялал жуулчлал, сум орон нутагт байрлах ШТС, барилгын 
худалдаа зэрэг үйлчилгээнээс энэ орлогыг олж байгаа юм.  
 
Энэ хоёр төслийн өвөрмөц тал нь юу вэ гэвэл тусламж авч буй 
үйлчлүүлэгчдийнхээ бизнесийн амжилтыг баталгаатай болгохын тулд 
санхүүгийн болон санхүүгийн бус үйлчилгээг холимог байдлаар 
үзүүлдэгт байгаа юм. Санхүүгийн туслалцааг уг төслүүд 
үйлчлүүлэгчиддээ шууд олгодоггүй бөгөөд харин арилжааны банкнаас 
зээл авахад нь үйлчлүүлэгчиддээ “барьцааны баталгаа” гаргаж өгдөг. 
Энэхүү шинэ механизм нь хөдөө орон нутагт үйл ажиллагаа явуулж 
буй арилжааны банкуудын дунд өрсөлдөөнийг нэмэгдүүлж, зээлийн 
хүүг бууруулж, “банкны үйлчилгээ авах боломжтой” хөдөөгийн иргэд 
болон нэр хүндтэй санхүүгийн байгууллага хооронд бат бэх холбоо 
тогтооход нэмэр болжээ. Өнөөгийн байдлаар 230 үйлчлүүлэгчийн авсан 
561,200 ам.долларын зээлд баталгаа болгож бэлэн мөнгөний барьцаа 
гаргахад тусалсан байна. 
 



АНУ-ын ОУХА болон Хөгжлийн агентлагаас санхүүжиж, АНУ-д 
төвтэй олон улсын ТББ болох CHF буюу Хоршооллын орон сууцны 
сангийн хэрэгжүүлж буй Гэр Санаачлага (бизнес эрхлэлтийг эрс 
нэмэгдүүлэх) төсөл нь Монгол улсын 4 том хотын захын гэр 
хорооллуудын оршин суугчдын бизнес болон ажил эрхлэлтийн 
хэрэгцээг хангах замаар амьдрах орчныг нь хөгжүүлэхэд тусалж байна. 
Гэр санаачлага нь жижиг бизнес эрхлэгчдийг албан ёсны эдийн засагт 
татан оруулах замаар хувийн хэвшилд тулгуурласан эдийн засгийн 
өсөлтийг дэмждэг. 2002 оны 8-р сард эхэлсэнээсээ хойш энэ хөтөлбөр 
нь: 
 

 Гэр хорооллын оршин суугч 2799 хүнийг дунджаар 50 ам.доллар 
(61,000 төгрөг) –ын цалинтай тогтвортой ажлын байртай  холбож 
өгснөөр сар бүр гэр хорооллуудад 140,000 гаруй ам.доллларын 
нэмэлт орлого орж байна. 

 (сарын нийт орлого нь 33,700 ам.доллар бүхий ) 674 ажлын байр 
шинээр бий болгосон. 

 2,500 орчим жижиг ба микро бизнес эрхлэгчдэд орон нутгийн 
банкуудаас бараг 2.2 сая ам.долларын зээл авахад нь туслалцаа 
үзүүлсэн. Ийм туслалцаагүйгээр эдгээр бизнес эрхлэгчид зээл 
авахаар банкуудад хандахгүй буюу хандсан ч шаардлага 
хангахааргүй байв. Олгогдсон зээлийн дөнгөж 1.5% буюу 35,000 
ам.доллар нь хугацаа хэтэрсэн гэдгийг тэмдэглэх нь зүйтэй байх. 

 
Дүгнэлт 

 
Ирж буй жилд бид хаана байх вэ гэдэг талаар би дүгнэж хэлье. ЭСЯ 
болон ХАМБЗ-ийн нягт хамтын ажиллагаа цаашид үргэлжлэх бөгөөд 
бид хамтдаа хөрөнгө оруулалт, худалдааны асуудлуудыг хөндөж тавьж 
чадна. Бидний хувьд бизнесийн гол асуудал бол Монгол дахь эдийн 
засаг, бизнесийн орчинг сайжруулах, энэ улсад хэрэгтэй байгаа 
Гадаадын шууд хөрөнгө оруулалт (ГШХО) болоод дотоодын хөрөнгө 
оруулалтыг бий болгохын зэрэгцээ манай хөрөнгө оруулагчдад 
зайлшгүй хэрэгтэй шударга бөгөөд ялгаваргүй тэгш нөхцөл үйлчилж 
буй эсэхэд хяналт тавих зэрэг асуудал байх юм.  
 
Ирэх жилд хөрөнгө оруулалт, бизнесийн орчинг сайжруулах 
төлөвлөгөө нилээд тодорхой болоод байна. Үнэндээ, энэ төлөвлөгөөг 
өнгөрсөн жилийн ХАМБЗ-ийн хурлаар голчлон тодорхойлсон билээ. 
Уг төлөвлөгөөнд: 



 
1. Тус улсын өрсөлдөөний хэрэгцээг сайжруулахын тулд татварын 

бодитой өөрчлөлт хийх. 
2. Зохицуулалтын үйл явцыг нь улс төрөөс хараат бус байлгах 

нөхцлийг сайжруулах  эрчим хүчний шинэчлэн найруулсан хууль 
батлах болон хөрөнгө оруулагчдад таатай нөхцөл бүрдүүлэх, 
Монгол улс гадны зээлээс хамааралтай байгаа байдлыг өөрчилж 
хувийн хөрөнгө оруулалтыг дэмжих. 

3. Эрчим хүчний удирдах газар, Иргэний нисэхийн ерөнхий газар 
зэрэг зохицуулах агентлагуудыг улс төрөөс хараат бус байлгах, 
хувийн хөрөнгө оруулагчдад урьдчилан таамаглаж болохуйц, ил 
тод бизнесийн орчинг бүрдүүлж, хэрэглэгчдийг хамгаалах. 

4. Иргэний нисэхийн салбарт хувийн авиакомпаниудад лиценз 
олгох ажлыг нээлттэй, ил тод зохицуулалтын хүрээнд хийх, энэ 
салбар дахь төрийн өмчит компаниудыг өрсөлдөөнөөс 
холдуулах. 

5. Дэд бүтцийн салбар дахь их хэмжээний хөрөнгө шаардсан 
хөрөнгө оруулалтын эрсдлийг бууруулахын тулд дэд бүтцийн 
санхүүжилтэд хөнгөлөлттэй зээлийг ашиглах явдлыг өөрчлөх. 
Энэхүү өөрчлөлтийг Засгийн газрын хүсэлтээр боловсруулж 
бэлэн болгоод хэдэн сар болж байна. Эдгээр өөрчлөлтийг 
хийснээр үйлчилгээний хүртээмж, стандартыг сайжруулахад 
шаардагдах дэд бүтцийг солих, өөрчлөн байгуулах үйл явцыг 
хурдасгана.  

6. Чанаргүй зээлийг төлүүлэхэд шаардагддаг бэрхшээл ихтэй 
процессыг хөнгөвчлөхийн тулд хуульд өөрчлөлт оруулах. Энэ нь 
хувийн хэвшилд тулгуурласан орон сууцны зээл олголт болон 
хөрөнгийн зах зээлийн хөгжлийг маш ихээр түргэсгэнэ. 

 
Бодлогын шинэчлэлийн чанартай эдгээр 6 зорилт нь аль эртний 
зорилтууд бөгөөд боломжуудыг нь сайн тооцсон, хөрөнгө оруулалт, 
бизнесийн орчинд үзүүлэх үр дагавар нь маш өргөн байх юм. Мөн 
эдгээр нь Засгийн газар, хувийн хэвшил, иргэний нийгэм хоорондоо 
өргөн хүрээтэй тохиролцоонд хүрсэн маш тодорхой бодлогын шинжтэй 
зорилтууд юм. Жил хүлээсний эцэст, эдгээр шинэчлэлийг Засгийн газар 
урагшлуулж, УИХ энэ намрын чуулганаараа нааштай авч үзэх байх 
гэдэгт бид итгэж байна. 
 
Монгол улсын Засгийн газар, УИХ болон хувийн хэвшилд АНУ-ын 
Засгийн газар болоод Монгол улсад ажиллаж байгаа төсөл 



хэрэгжүүлэгч байгууллагуудаас үзүүлж болох техникийн тусламжийг 
санал болгохоо үргэлжлүүлнэ.  
 
Түүнээс гадна бид хоёр талын, засгийн газрын механизмуудаараа 
дамжуулан худалдаа, хөрөнгө оруулалтын зорилтуудаа, тухайлбал 
Худалдаа, хөрөнгө оруулалтын ерөнхий хэлэлцээр, АНУ-ын 
хөнгөлөлтийн ерөнхий систем, зарим бүтээгдхүүний тарифыг 
бууруулах тухай Монгол улсын хүсэлтийг манай талаас дэмжих, OPIC, 
Худалдааны хөгжлийн агентлаг, Мянганы сорилын сан зэргийг 
хэрэгжүүлэхээр ажиллана. 
 
ХАМБЗ нь тус улсын эрх баригчдын дунд шулуун шударга, ажигч 
гярхай зөвлөгч гэсэн нэр төрийг нэгэнт олжээ. Тэгэхээр өөрсдийн 
хамгийн сайн хийж чаддаг юмаа хий гэж та бүхэнд уриалмаар байна. 
Энэ нь эдийн засгийн тогтвортой өсөлт, гадны хөрөнгө оруулагчид 
болон Монголчуудын аль алиных нь хөгжил цэцэглэлтэд хүргэх 
бизнесийн орчинг бүрдүүлэхийн төлөө “лобби” хийдэг мэргэжилтнүүд 
байгаарай гэсэн үг.  
 
Та бүхэнд баярлалаа. Хурлын үйл ажиллагаанд амжилт хүсье.  
 

 

 

 

 

 

 

 

 

 

 

 

 

 



 

 Хавсралт A:  Монголд холбогдолтой асуудлуудаарх  

АНУ-ын Засгийн газрын вэбсайтууд, тайлангууд 

 

Улаанбаатар дахь ЭСЯ:  http://mongolia.usembassy.gov   эсвэл  

http://us-mongolia.com 

 

АНУ-ын Төрийн департамент:  

www.state.gov 

      

2004 Хүний эрх, эрх чөлөөний тайлан: Монгол улс (2005 оны 2-р сард 

нийтлэгдсэн) 

http://www.state.gov/g/drl/rls/hrrpt/2004/41652.htm 

 

2005 Хүн наймаалах гэмт хэргийн тухай тайлан (2005 оны 6-р сард 

нийтлэгдсэн)  Монгол улс анх удаа 2005 оны тайланд орсон.   

http://www.state.gov/g/tip/rls/tiprpt/2005/ 

 

2004 Олон улсын шашны эрх чөлөөний тухай тайлан 

(2004 оны 9-р сард нийтлэгдсэн) 

http://www.state.gov/g/drl/rls/irf/2004/35419.htm 

 

2005 Хөрөнгө оруулалтын орчны тухай мэдэгдэл: Монгол улс        

http://www.state.gov/e/eb/ifd/2005/42091.htm 

 

2005 Мансууруулах бодисыг хянах олон улсын стратегийн тайлан 

http://www.state.gov/g/inl/rls/nrcrpt/2005/ 



 

2005 Монгол улс: худалдааны лавлах   

http://buyusainfo.net/info.cfm?loadnav=&isprev=yes&id='131116'&keyx='

BAD6FEFA6FAB627AC90EFAAD5BF34D01  

 

Мянганы сорилын корпораци: Монгол улс  

http://www.mca.gov   болон    www.mca.mn 

 



Хавсралт Б:  Холбогдох вэбсайтын линкүүд 

 

Эдийн засгийн бодлого, шинэтгэл, өрсөлдөх чадвар төсөл (Чемоникс 

Инк):  www.eprc-chemonics.biz 

 

Говийн санаачлага болон Хөдөөгийн агробизнесийг дэмжих төсөл 

(Mерси корпус):  www.mercycorps.org.mn 

 

Бизнес эрхлэлтийг нэмэгдүүлэх төсөл буюу Гэр санаачлага 

(Хоршооллын орон сууцны сан интернэшнл):  www.chfmongolia.org 

 

Шүүх эрх мэдлийн шинэтгэлийн хөтөлбөр (Муж улсуудын шүүхийн 

үндэсний төв):  www.ncsc.mn 

 

Ардчиллыг бэхжүүлэх төсөл (ОУБНХ):   

http://www.iri.org/countries.asp?id=4473876011 

 

Азийн сан:  http://www.asiafoundation.org/Locations/mongolia.html 

 

PACT 

http://www.pactworld.org/programs/country/mongolia/index_mongolia.htm 

 

 

Монгол улсын Засгийн газрын Нээлттэй засаг вэбсайт:  

http://open-government.mn      

 


